
«Քաղաքացիական մասնակցությունը որոշումների կայացմանը» գործիքակազմի կիրառման

Ներածություն
ՀՀ-ում վարչատարածքային բարեփոխումների արդյունքում նոր ձևավորված 52 բազմաբնակավայր համայնքներում (թիրախային համայնքներ) Եվրոպայի Խորհրդի «Աջակցություն Հայաստանում տեղական ժողովրդավարության ամրապնդմանը» ծրագրի շրջանակներում փորձարկվեց «Քաղաքացիական մասնակցությունը որոշումների կայացմանը» գործիքակազմը (այսուհետ՝ Գործիքակազմ), որի կիրառումը հնարավորություն տվեց աջակցել համայնքային իշխանություններին վերանայել տեղական ինքնակառավարման ոլորտում հանրային մասնակցության գործընթացներում կիրառվող գործիքները և նոր մոտեցումներ հանդես բերել հանրային մասնակցության բարելավման համար։  
Գործիքակազմը արդյունավետ ներդնելու և փորձարկելու  նպատակով նոր ձևավորված 52 համայնքների ներկայացուցիչների համար կազմակերպվեցին երկօրյա սեմինարներ միջազգային և տեղական փորձագետների մասնակցությամբ։ Սեմինարների ընթացքում համայնքների ներկայացուցիչներին հանգամանորեն ներկայացվեց Գործիքակազմի էությունը, նրա տրամաբանությունը և լրացման ձևը։ Պայմանականորեն ձևավորված փոքր խմբերի շրջանակներում կատարվեց Գործիքակազմի փորձնական կիրառում՝ սեփական նախաձեռնությամբ ընտրված հիմնախնդրի շուրջ շահակիրների և համայնքի գնահատում իրականացնելով։
Ծրագրի հաջորդ փուլում խնդիր դրվեց Գործիքակազմը փորձարկել իրական պայմաններում՝ համայնքներում։ Հաշվի առնելով այն հանգամանքը, որ Գործիքակազմի ընդհանուր փիլիսոփայությունը, մոտեցումները և հատկապես կիրառումը նորարար են հայաստանյան իրականության մեջ՝ անհրաժեշտություն առաջացավ լրացուցիչ փորձագիտական աջակցություն ցուցաբերել համայնքներին։
Տեղական ինքնակառավարմանը հանրային մասնակցության «ավանդական» մոտեցումները և ձևերը մեծամասամբ ծանոթ են համայնքներին, և դրանց կիրառումը ընթացակարգերի առումով էական խնդիրներ չի առաջացնում։ Սակայն Գործիքակազմի կիրառման ընթացքում որոշակի խնդիրներ են առաջանում այն առումով, որ Գործիքակազմի հիմքում դրված մոտեցումներն ու տրամաբանությունը երբեմն հակասության մեջ են մտնում նախկինում կիրառված մեթոդների հետ։ Օրինակ՝ եթե նախկինում ցանկացած խնդրի շուրջ հանրային քննարկում էր անցկացվում, որին ձգտում էին մասնակից դարձնել համայնքի յուրաքանչյուր բնակչի, ապա Գործիքակազմը շեշտը դնում է ըստ շահակիրների մասնակցության վրա, մասնավորապես՝ ըստ նրանց կարողությունների և հետաքրքրությունների։
Նման մոտեցումը բարձրացնում է համայնքում տարբեր խմբերի ներգրավվածությունը հանրային մասնակցության մեջ՝ միաժամանակ ապահովելով նրանց հավասարապես լսված լինելը որոշումների կայացման գործընթացներում։
Մասնավորապես, քիչ չեն դեպքերը, երբ համայնքում ձևավորված են ակտիվ խմբեր, որոնք իրենց ակտիվությամբ չկանխամտածված կերպով ճնշում են այլ հնարավոր շահառուների մասնակցությունը, ինչը հանգեցնում է վերջիններիս կողմից մասնակցության վերաբերյալ բացասական ընկալումների և որոշումների կայացման գործընթացում օտարման։
Նշված և այլ նմանատիպ խնդիրների լուծման, ինչպես նաև հանրային մասնակցությունը որակապես նոր մակարդակի հասցնելու համար Գործիքակազմը օգնության է գալիս համայնքային իշխանություններին։ Այն հնարավորություն է տալիս հստակ քայլերի հաջորդականությամբ  գնահատել համայնքի համատեքստը, քարտեզագրել բոլոր հնարավոր շահակիր խմբերին, գնահատել նրանց կարողություններն ու պատրաստականությունը աշխատելու կոնկրետ խնդրի շուրջ և բովանդակային նոր իմաստ հաղորդել որոշումների կայացման գործընթացում բնակիչների մասնակցությանը։
Սույն Ուղեցույցը շեշտադրում է Գործիքակազմով նախատեսված գործողությունների տրամաբանական հաջորդականությունը՝ 7 քայլերով, որը հնարավորություն կտա տեղական իշխանություններին առավել արդյունավետ իրականացնել Գործիքակազմի կիրառումը։
Գործիքի նկարագրություն
Տեղական լավ կառավարում իրականացնելու նպատակով քաղաքացիական մասնակցության արդյունավետ մեխանիզմների կիրառումը ենթադրում է, որ շահակիրների ներգրավումը պետք է խթանվի ներառական և թափանցիկ եղանակով: Արդյունավետ մասնակցությունը ենթադրում է նաև, որ բոլոր հանգամանքներում և որոշումների կայացման բոլոր փուլերին մասնակցում են բոլորը: Բոլորի առջև որոշումների կայացման գործընթացները բացելը նշանակում է արձագանքել բոլորին, ներառել յուրաքանչյուր կարծիք և տեսակետ դիտարկվող ռազմավարության կամ քաղաքականության մշակման աշխատանքներում, հարգել փոխադարձ վստահության համաձայնությունը, որը ձեռք է բերվել մասնակցային գործընթացի մեկնարկին: Սա հնարավոր դարձնելու համար (այսինքն` շահակիրների տեսանկյունը նոր քաղաքականության/ռազմավարության նախագծում ներառելու հնարավորություն ստեղծելու համար) արդյունավետ մասնակցությունը ենթադրում է ներգրավվող շահակիրների և յուրաքանչյուրի ներգրավման մակարդակի մանրակրկիտ պլանավորում` դիտարկվող թեմայի վերաբերյալ որոշումների կայացման յուրաքանչյուր փուլի համար: 
Նախատեսվող մասնակցային գործընթացին նախապատրաստվելու փուլում շահակիրներին արդյունավետ կերպով քարտեզագրելու համար իշխանությունները կարող են օգտվել առաջարկվող գործիքից: Այն ինքնագնահատման գործիք է (քանի որ իշխանությունները կարող են օգտագործել այն` հիմնվելով սեփական գիտելիքի և իրենց համայնքի սեփական ընկալման վրա), որը կազմվել է C.L.E.A.R. գործիքում առաջադրված ուղղորդիչ հարցերից, ինչպես նաև հանրային դիսկուրսում հնարավորինս մեծ թվով ձայներ (ինչպես սահմանված է ուղեցույցներում) ներառելու միջոց է:
C.L.E.A.R.-ը Եվրոպայի Խորհուրդի կողմից 2008թ. հրապարակված գործիք է, որի նպատակն էր օգնել պետական իշխանություններին հասկանալ մասնակցության հարցում իրենց համայնքների հակվածությունը և կարողությունը, նաև այդ գործընթացին աջակցելու համար սեփական ռեսուրսները: Վերջինիս վերաբերյալ տեղեկությունները մանրամասն կերպով ներկայացված են «Քաղաքացիների մասնակցությունը որոշումների կայացմանը» գործիքակազմի նկարագրության մեջ։
Գործիքակազմի նպատակն է ՏԻՄ-երին տրամադրել «հանրային գործերի կատարման» շրջանակում կայուն մասնակցության պլանավորման և իրականացման գործիքներ:
Գործիքակազմի խնդիրներն են՝
· Հանուն արդյունավետ և ներգործուն տեղական կառավարման` բովանդակայնացնել քաղաքացիական մասնակցության դերը Եվրոպայի Խորհուրդի չափանիշներին  համաձայն։
· Օգնել ՏԻՄ-երին հասկանալ իրենց համայնքների ընթացիկ համատեքստը և որոշումների կայացման գործընթացում յուրաքանչյուր շահակիրի իրական ներգրավման ներուժը։
· Ուղղորդել ՏԻՄ-երին որոշումների կայացման գործընթացի տարբեր փուլերում ներգրավման տարբեր մակարդակների համար առանձին ռազմավարությունների և գործողությունների ընտրության հարցում: 
Գործիքակազմը կազմված է երկու մասից.
Գործիքակազմի կիրառման հաջորդական քայլերը
Ինչպես նշվեց վերևում՝ Գործիքակազմով նախատեսվում է իրականացնել համայնքի գնահատում, որի նպատակն է պարզել դիտարկվող համայնքի ընդհանուր դիրքորոշումը որոշումների կայացման գործընթացում բնակիչների մասնակցության վերաբերյալ:
Այնուհետ նախատեսվում է իրականացնել համայնքում շահակիրների նույնականացում և տվյալների շտեմարանի ձևավորում, որից հետո անհրաժեշտ է գնահատել յուրաքանչյուր շահակիրի ներգրավվելու կարողությունը և պատրաստակամությունը:
Քայլ 1. Գործիքակազմի կիրառման նախաձեռնումը
Գործիքակազմի կիրառման իրավասությունը, ըստ էության, համայնքի ղեկավարինն է, քանի որ վերջինս է տիրապետում գործիքակազմի կիրառման համար անհրաժեշտ լիազորությունների ողջ ծավալին։ Ուստի, համայնքի ղեկավարն է ինքնուրույն նախաձեռնում Գործիքակազմի կիրառումը՝ կապված համայնքի այս կամ այն խնդրի հետ, որոնք կարող են արտացոլված լինել ինչպես համայնքի զարգացման հնգամյա ծրագրում և տարեկան աշխատանքային պլանում, այնպես էլ ծագեն անկանխատեսելիորեն։
Համայնքում Գործիքակազմի կիրառման նախաձեռնություն կարող են հանդես բերել նաև ավագանու անդամները, աշխատակազմը և համայնքում գործող ՔՀԿ-ները։ Այս դեպքում, Գործիքակազմի կիրառման կարիքն առաջանալիս վերջիններս դիմում են համայնքի ղեկավարին՝ նշելով կոնկրետ համայնքային խնդիրը։
Գործիքակազմի կիրառման նախաձեռնությունը ինքնին հանրային մասնակցությունը խթանելու արդյունավետ միջոց է, ինչն իր հերթին, հաջող կիրառման դեպքում, հնարավորություն կստեղծի ավելի բարձր մակարդակի հասցնել համայնքում քաղաքացիական մասնակցության նկատմամբ վերաբերմունքը և թույլ կտա արդիական և միջազգայնորեն ընդունված մեթոդներով գնահատել համայնքում մասնակցային կառավարման հարցերը։
Քայլ 2. Աշխատանքային խմբի ձևավորում, դերերի բաշխում
Գործիքակազմի կիրառումը սկսելու համար անհրաժեշտ է ձևավորել աշխատանքային խումբ՝ ըստ այն հիմնախնդրի(ների), որի շուրջ անհրաժեշտ է լինելու իրականացնել հանրային մասնակցության գործընթացները։ Խմբի ստեղծման հիմնական նպատակն է ունենալ համայնքի վերաբերող հավաքագրված և վերլուծված  հնարավորինս մեծ ծավալի տեղեկություններ, որոնք պետք է օգտագործվեն Գործիքակազմով նախատեսված գնահատումն իրականացնելու համար։ Տեղեկությունների հավաքագրման և վերլուծության մանրամասները ներկայացված են հաջորդ քայլում։
Աշխատանքային խմբում անհրաժեշտ է իրականացնել դերերի հստակ բաշխում, այսինքն՝ ով ինչ և ինչպես պետք է կատարի։
Աշխատանքային խմբի անդամները պետք է քաջատեղյակ լինեն համայնքին, նրա հիմնախնդիրներին, բնակիչներին, ձևավորված ֆորմալ և ոչ-ֆորմալ խմբերին, ՔՀԿ-ներին և այլն։ Սա կարևորվում է նրանով, որ աշխատանքային խմբի անդամների բարձր տեղեկացվածությունը թույլ կտա նվազեցնել սուբյեկտիվությունը տեղեկությունների հավաքագրման և դրանց վերլուծության ընթացքում։ Բարձր տեղեկացվածությունը թույլ կտա նաև տեսնել բոլոր տեսանելի և անտեսանելի կապերը, որոնք կարող են լինել համայնքում առկա խնդիրների և դրանց ազդեցությունը կրող շահառուների կամ դրանց խմբերի միջև։
Խմբի կարող է ստեղծվել համայնքի ղեկավարի բանավոր հանձնարարությամբ։ Ցանկության դեպքում համայնքի ղեկավարը կարող է ստորագրել նաև համապատասխան կարգադրություն։ 
Աշխատանքային խմբի կազմում կարող են ընդգրկվել ավագանու անդամներ, (համաձայնությամբ), համայնքային ծառայողներ, համայնքի աշխատակազմի այլ աշխատակիցներ, ՔՀԿ ներկայացուցիչներ (համաձայնությամբ), այլ շահագրգիռ կողմեր։
Խումբը չպետք է լինի մեծաթիվ (առավելագույնը 4-5 հոգի)։

Խմբի աշխատանքների համակարգումը իրականացնում է համայնքի ղեկավարը կամ իր կողմից նշանակված պատասխանատուն։
Խմբի առաջնային գործառույթներն են հանդիսանում՝

· համայնքում մասնակցության գործընթացների նախնական տեղեկությունների հավաքագրումը և վերլուծությունը

· համայնքում շահակիրների քարտեզագրումը

· գնահատող խմբի ձևավորումը

· գնահատման գործընթացի կազմակերպումը, քննարկումների վարումը և ֆասիլիտացիան,

· գնահատման արդյունքների ամփոփումը, արդյունքների և վերլուծությունների ներկայացումը համայնքի ղեկավարին։

Քայլ 3. Համայնքում մասնակցության գործընթացների նախնական տեղեկությունների հավաքագրում և վերլուծություն
Աշխատանքային խմբի ձևավորումից հետո վերջինիս առաջնային խնդիրն է հավաքագրել և վերլուծել համայնքին վերաբերող տեղեկություններ, որոնք անհրաժեշտ են Գործիքակազմով և դրա տրամաբանությամբ նախատեսված գործողություններ իրականացնելու համար։
Տեղեկությունների հավաքագրման ժամանակ պետք է հնարավորինս պահպանել չեզոքություն արձանագրելով, հավաքագրելով դրանք այնպես, ինչպես կան։
Հատկանշական է, որ գնահատման համար անհրաժեշտ տեղեկությունների մի մասը ենթադրաբար պետք է արտացոլված լինեն համայնքի զարգացման ծրագրում։
Գործիքակազմում քաղաքացիական մասնակցության մակարդակի գնահատման հարցերը բաժանվում են 4 հիմնական խմբի՝ սոցիալական, տնտեսական, մարդկային և քաղաքական կապիտալի վերաբերյալ, որոնցում տրամաբանորեն համախմբված են միևնույն ոլորտին առնչվող դրույթներ։
Մասնավորապես, սոցիալական կապիտալի հարցերին պատասխանելու և դրանց ազդեցությունը որոշելու համար անհրաժեշտ է ճշտել.
· վերջին հինգ տարիներին համայնք եկած/համայնքից գնացած բնակիչների մոտավոր թիվը
· տվյալ համայնքի բնակիչների թիվը, որոնք աշխատում են այլ համայնքում (30-60 տարեկան աշխատունակ բնակիչներ) համայնքում փոքրամասնությունների առկայությունը, նրանց մոտավոր թիվը
· համայնքի բնակչության ընդհանուր թիվը, մինչև 30 տարեկան բնակչության մոտավոր թիվը
· բնակիչների որ մասին (%) է հասանելի համացանցը
· համայնքում ՔՀԿ-ների առկայությունը, թիվը, և արդյոք դրանց անդամները հաճախ են փոփոխվում
Տնտեսական կապիտալի ազդեցությունը գնահատելու համար անհրաժեշտ կլինեն հետևյալ տվյալները.
· համայնքում մեկ շնչին ընկնող միջին եկամուտը և դրա համեմատությունը հանրապետական միջինի հետ
· համայնքում գործազրկության մակարդակը, այդ թվում՝ երիտասարդության շրջանում
· համայնքում աղքատ և բացարձակ աղքատության պայմաններում ապրող ընտանիքների մոտավոր թիվը
· ինքնազբաղ բնակիչների մոտավոր թիվը
Մարդկային կապիտալի ազդեցությունը գնահատելու համար անհրաժեշտ են.
· համայնքում հիմնական դպրոցի առկայությունը (ավարտական ատեստատ), աշակերտների ստացած գիտելիքները,
· դասավանդվել են արդյոք վերջին 15 տարում համայնքի դպրոցներում քաղաքացիական կրթության առարկաներ
· համայնքում թվային տեխնոլոգիաների հմտություն ունեցող բնակիչների առկայությունը
· կամավորների, կամավորական խմբերի առկայությունը
· այնպիսի հաստատությունների առկայությունը, որոնք թույլ են տալիս հմտություններ ստանալ անկախ տարիքից (խմբակներ, դասընթացներ, մասնագիտացված կուրսեր և այլն)։
Քաղաքական կապիտալի ազդեցությունը գնահատելու համար անհրաժեշտ կլինեն հետևյալ տվյալները.
· տեղական իշխանությունների վերջին ընտրություններում բնակիչների մասնակցության մակարդակը (տոկոսը)
· ավագանու կազմում կին անդամների առկայությունը
· քաղաքական գործընթացներում համայնքի բնակիչների ակտիվությունը (ցույցեր, հանրահավաքներ, հանդիպումներ քաղաքական գործիչների հետ և այլն)
· տարեկան բյուջեում համայնքում խոցելի խմբերի շահերի ներկայացվածությունը (սոցիալական ծրագրեր, օգնություններ և այլն)
· նախկինում անցկացված համայնքային ժողովների, լսումների, քննարկումների վերաբերյալ տեղեկություններ
Ինչպես տեսնում ենք, վերոնշյալի վերաբերյալ տեղեկություններ հավաքագրելը որոշակի աշխատանք է ենթադրում, ուստի գերադասելի կլինի, որպեսզի վերջինս իրականացնեն մարդիկ, որոնք այս կամ այն կերպ առնչվում են նշված ոլորտներին։
Նշված տեղեկությունները հավաքագրելուց հետո անհրաժեշտ է իրականացնել վերլուծություն, թե ինչպիսի իրավիճակ է համայնքում քաղաքացիների մասնակցության ոլորտում, ինչպիսի փորձառություն ունի համայնքը:
Տեղեկությունները հավաքագրելուց, խմբավորելուց և վերլուծելուց հետո անհրաժեշտ է վեր հանել համայնքում առկա խնդիրները։ Վերջիններս պետք է արդեն իսկ արտացոլված լինեն համայնքի զարգացման ծրագրում։ Հիմնախնդիրների ցանկը կարելի է վերցնել հենց այդտեղից։ Սակայն, եթե դրանք ամբողջությամբ արտացոլված չեն համայնքի զարգացման ծրագրում, կամ թերի են, ապա աշխատանքային խումբը պետք է լրացնի ցանկը և ստանա հիմնախնդիրների ամբողջական պատկեր։ Ընդ որում, համայնքի ղեկավարը կարող է այդ հիմնախնդիրները բաժանել երկու խմբի՝ տեսանելի ապագայում լուծելի (իրագործելի) և պակաս իրագործելի։
Ելնելով հիմնախնդիրների դասակարգման արդյունքներից՝ ընտրվում են մեկ կամ մի քանի (ըստ հայեցողության) հիմնախնդիրներ, որոնց վերաբերյալ էլ Քայլ 6-ում պետք է իրականացվի հնարավոր շահակիրների գնահատումը։
Քայլ 4. Շահակիրների քարտեզագրում
Գործիքակազմի հաջող գործարկման համար անհրաժեշտ է քարտեզագրել համայնքում առկա և գործունեություն ծավալող բոլոր հնարավոր շահակիրներին։ Ընդ որում՝ որպես շահակիր կարող են հանդես գալ ոչ միայն գրանցված կազմակերպությունները, կառույցները, այլև ոչ ֆորմալ խմբերը, որոնց միավորում է որևէ կոնկրետ նպատակ/խնդիր, սակայն վերջիններս այդ ուղղությամբ համակարգված գործունեություն չեն իրականացնում։
Համաձայն Գործիքակազմի՝ շահակիրներին պայմանականորեն բաժանում ենք 3 խմբի՝
1. ինստիտուցիոնալ դերակատարներ
2. քաղաքացիական հասարակություն
3. մասնավոր հատված
Որպես ինստիտուցիոնալ շահակիրներ կարող են հանդես գալ ՝
· տեղական  իշխանությունները, միջհամայնքային միավորումները և համայնքային ենթակայության կազմակերպությունները
· տարածքային կառավարման մարմինները և կենտրոնական իշխանությունների տարածքային ներկայացուցչությունները, պետական ոչ առևտրային հիմնարկները, որոնք առնչվում են տեղական մակարդակում որոշումների կայացման գործընթացներին.
· պետական համապատասխան մարմինները (կառավարության ստորաբաժանումներ, նախարարություններ և այլն),
· անդրսահմանային համագործակցություն իրականացնող կառույցներ և այլն
Որպես քաղաքացիական հասարակության շահակիրներ կարող են դիտարկվել
· երիտասարդական միությունները, կանանց միությունները
· փոքրամասնական խմբերի շահերը ներկայացնող միությունները
· Խոցելի խմբերի շահերը ներկայացնող միությունները
· Կամավորական միությունները
· Իրազեկման բարձրացման ոլորտի կազմակերպությունները
· Սպառողների միությունները
· ՀԿ-ները
· Արհմիությունները, 
· մանկապարտեզների, դպրոցների ծնողական խորհուրդները
· այլ կառույցներ
· ԶԼՄները


Մասնավոր հատվածի շահակիրներ են դիտարկվում
· մասնավոր ձեռնարկատերերը, ձեռնարկատիրությամբ զբաղվող կազմակերպությունները
· Արևտրաարդյունաբերական կազմակերպությունները (արևտրաարդյունաբերական պալատները և այլն)
· Մասնագիտական միությունները
· Մասնավոր ներդրողները (հիմնադրամներ և այլն)
Համայնքում առկա շահակիրների, դրանց խմբերի քարտեզագրումը մեծապես կարևորվում է քաղաքացիական մասնակցության գործընթացի շրջանակներում։ Վերջիններիս մասին լիարժեք տեղեկությունները հնարավորություն են տալիս ոչ միայն նոր մակարդակի հասցնել համայնքում որոշումների կայացման գործընթացում հանրային մասնակցությունը, այլև համագործակցել շահակիրների հետ՝ ի շահ համայնքի: 
Միայն շահակիրների ամբողջական ցանկի պայմաններում է հնարավոր հասկանալ համայնքում առկա մարդկային կարողությունների և ռեսուրսների ծավալը։ Այս դեպքում է հնարավորություն ստեղծվում արդյունավետ կառավարել դրանք հանուն հանրային շահի, հանուն համայնքի։
Վստահորեն կարելի է պնդել, որ շահակիրների նման ամբողջական ցանկը պիտանի կլինի ոչ միայն քաղաքացիական մասնակցության գործընթացներում, այլև համայնքային կյանքի բազմաթիվ այլ գործընթացների և միջոցառումների շրջանակներում։
Քայլ 5. Գնահատող խմբի ձևավորում
Համայնքի վերաբերյալ նախնական տեղեկատվության հավաքագրման, ելակետային տվյալների ստացման, վերջիններիս վերլուծության և շահակիրների քարտեզագրման գործընթացներից հետո անհրաժեշտ է նախաձեռնել գնահատող խմբի ձևավորումը։
Ինչպես նշվել է Քայլ 2-ում՝ գնահատող խմբի ձևավորումը Աշխատանքային խմբի կողմից իրականացվող գործառույթ է։

Գնահատող խմբի հիմնական գործառույթն է լրացնել համայնքի և շահակիրների գնահատման հարցաթերթերը՝ ըստ ընտրված հիմնախնդրի, հայտնել և փոխանակել կարծիքներ, օժանդակել համայնքային իշխանություններին ընտրել համապատասխան ռազմավարություն այս կամ այն շահակիրի հետ աշխատելու տեսանկյունից։
Որպես գնահատող խումբ, օրինակ,  կարող է հանդես գալ համայնքի ղեկավարին կից խորհրդակցական մարմինը(ները) (ԽՄ)։ Եթե վերջինս (կամ մի քանիսը) ձևավորված է, ապա գնահատման ողջ գործընթացը կարելի է կազմակերպել հենց ԽՄ-ի(ների) հենքի վրա։ Եթե համայնքում կան ձևավորված մի քանի ԽՄ-ներ, ապա կարելի է ընտրված համայնքային հիմնախնդիրները բաժանել ըստ տվյալ ԽՄ-ների մասնագիտացման։
Սակայն վերոնշյալը չի սահմանափակում համայնքի ղեկավարին կամ այս քայլով նախատեսված գործողությունները համակարգողին աշխատանքներում ներգրավվել այլ մասնակիցների և կազմակերպությունների։ Այդ իսկ պատճառով, ցանկալի է հայտարարությամբ հանդես գալ, իրազեկել համայնքին գնահատման աշխատանքների և ձևավորվող գնահատող խմբի վերաբերյալ՝ միաժամանակ ապահովելով հայտարարության հնարավորինս լայն տարածումը (հրավերներ, հայտարարություն, ցուցատախտակներ, տեղական մամուլ, պաշտոնական կայք և այլն)։
Գնահատող խումբը ձևավորելիս անհրաժեշտ է հնարավորինս պահպանել համայնքի բնակչության տարբեր շերտերի և խմբերի, ազգային փոքրամասնությունների, խոցելի խմբերի ներգրավվածությունը, ինչպես նաև գենդերային և տարիքային հավասարությունը։
Գնահատող խմբի այն անդամները, որոնք այս կամ այն կերպ կապ ունեն գնահատվող շահակիրի հետ, պետք է ձեռնպահ մնան տվյալ շահակիրին գնահատելու գործընթացից՝ շահերի բախումը կանխելու նպատակով։
Քայլ 6. Հարցաշարերի լրացում և գնահատում
Գնահատող խմբի ձևավորումից հետո անհրաժեշտ է կազմակերպել համայնքին և շահակիրներին վերաբերող հարցաշարերի լրացման և գնահատման գործընթացը։
Գնահատման անմիջական գործընթացի իրականացումը, դրա ձևաչափը որևէ կերպ սահմանափակ չէ։ Ստորև, որպես օրինակ, բերվում են գնահատման գործընթացի իրականացման մի քանի եղանակներ։
Մտագրոհ
Մտագրոհը ստեղծարար խմբային մեթոդ է, որի նպատակն է խրախուսել բազմակողմանի, անաչառ և անկախ գնահատականների, կարծիքների հնչեցնումը: Անհրաժեշտ է հիշել, որ հարցաշարերի հարցերի ընկալումը մասնակիցների մոտ կարող է տարբեր լինել, ուստի շատ կարևոր է որևէ կերպ չխոչընդոտել վերջիններիս կողմից իրենց տեսակետների արտահայտմանը։ Ինչքան բազմազան լինեն դրանք, այնքան ավելի հեշտ կլինի բազմակողմանիորեն, հետևաբար և՝ օբյեկտիվ, գնահատում իրականացնել։
Մտագրոհը շատ լավ արդյունք է տալիս մինչև 15 մասնակիցներից կազմված խմբերի դեպքում: Իսկ 15-ից ավելի մասնակիցների դեպքում խորհուրդ է տրվում բաժանել նրանց ավելի փոքր խմբերի` աշխատանքների ավելի սահուն կազմակերպման համար: 
Մտագրոհի աշխատանքային մթնոլորտը ոչ ֆորմալ է, ինչը ստեղծարար մտածողության հնարավորություն է տալիս: Ընդարձակ, լուսավոր սենյակն օգնում է հարմարավետ պայմաններ ստեղծել մասնակիցների համար: Խորհուրդ է տրվում հավաքել մասնակիցներին կլոր սեղանի շուրջ (այսինքն` ոչ մեկ նստած չէ սեղանի գլխին և բոլորը հավասար մակարդակի վրա են, նաև ֆիզիկապես):
Կազմակերպիչները յուրաքանչյուր մասնակցին պետք է տրամադրեն առանձին հարցաշար, որը պետք է ինքնուրույն լրացվի մասնակցի կողմից՝ մինչև բուն քննարկումը սկսելը։
Մտագրոհը զարգանում է հետևյալ ընթացակարգային քայլերով.
1.   Հարցաշարի ինքնուրույն գնահատում՝ առաջնորդվելով սեփական ընկալումներով՝ առանց խորհրդակցելու այլ մասնակիցների կամ կազմակերպիչների հետ։
2. Հարցաշարերը գնահատելուց հետո խմբավարը բարձրաձայն սկսում է կարդալ հարցերը։ Յուրաքանչյուր հարցի վերաբերյալ մասնակիցները հնչեցնում են իրենց գնահատականները՝ ներկայացնելով սեփական հիմնավորումները։
3. մասնակիցների կողմից հնչեցված գնահատականները և հիմնավորումները լսելուց հետո խմբավարը/քննարկման կազմակերպիչները տալիս են վերջնական գնահատական տվյալ հարցի վերաբերյալ։ Հատկանշական է, որ վերջնական գնահատականը կարող է չհամընկնել քննարկման մեծամասնության կողմից հնչեցված կարծիքի հետ։
Մտագրոհի իրականացման առաջին երկու քայլերի ընթացքում նշված լռությունն ընթացակարգի հաջողության չափազանց կարևոր տարր է: Լուռ աշխատելով յուրաքանչյուր մասնակից հնարավորություն ունի գրավոր կիսվել սեփական գաղափարով: Եթե մտագրոհի առաջին իսկ փուլից կազմակերպվում է բաց բանավեճ, ապա վտանգը կայանում է նրանում, որ շնորհաշատ և հռետորական կարողությամբ օժտված մասնակիցները կարող են ճնշել ավելի լուռ և ինքնամփոփ մասնակիցների ինքնաարտահայտման հնարավորությունը: Խմբային նման դինամիկան, որը հանգեցնում է առավել էքստրովերտ մասնակիցների գերիշխմանը, անպայման խաթարում է գործընթացը, ինչի արդյունքում գնահատականներն ու հիմնավորումները սկսում են միատեսակ լինել և նմանվել միմյանց: Հետևաբար, այս գործընթացում առանցքային է վարողի դերը, ով պետք է երաշխավորի գաղափարներ ծնելու և գրելու առանձին, լուռ տարածք ունենալու յուրաքանչյուրի իրավունքը, որպեսզի բոլորն էլ հնարավորություն ունենան արտահայտելու իրենց կարծիքը:
Ֆոկուս խմբեր
Ֆոկուս խումբը մասնակցային հանդիպման տեսակ է, որը հնարավորություն է տալիս խորացված տեղեկություններ հավաքել և բանավեճ կազմակերպել կոնկրետ խնդրի վերաբերյալ:
Ֆոկուս խմբի հանդիպումներն արդյունավետ են 10-15 մասնակիցներից կազմված խմբերի համար, ինչը հնարավորություն է տալիս կատարել դիտարկվող թեմայի խորը վերլուծություն:
Մասնակիցների հարմարավետության համար լուսավոր սենյակը կարևոր է: Մասնակիցները նստում են սեղանի շուրջ և քննարկում տվյալ թեման: Քննարկման այս մեթոդը հնարավորություն է տալիս մասնակիցներին կենտրոնանալ հարցաշարի գնահատման վրա` առանց ստիպված լինելու սեփական եզրահանգումները անել այս կամ այն հարցի վերաբերյալ։ Վարողը և/կամ կազմակերպիչները իրենք են որոշակիորեն ուղղորդում տվյալ հարցի մեկնաբանման գործում, ինչը անհամեմատ ավելի հեշտացնում է վերջնական գնահատականի առավել բովանդակային տարբերակի ընտրությունը։ Ըստ էության, ֆոկուս խումբը գնահատականներ է տալիս վարողի ընկալումների, նրան առավել հետաքրքրող մոտեցումների ու գաղափարների վերաբերյալ։
Ֆոկուս խմբի հանդիպումը կարող է տևել 1 կամ նույնիսկ 2 ժամ, քանի որ ենթադրվում է առաջադրված գաղափարների և առաջարկների ավելի խորը վերլուծություն:
Ֆոկուս խմբի աշխատանքը զարգանում է հետևյալ քայլերով`
1. Մինչև հանդիպումը կազմակերպիչներին խորհուրդ է տրվում կազմել համապատասխան ուղղորդիչ տարբերակներ հարցաշարի հարցերի վերաբերյալ, որոնք առնչվում են տվյալ խնդրի թեմայի առանձնահատկություններին։
2. Հարցաշարում ներառված հարցերը հերթով պարզաբանվում են մասնակիցներին, որից հետո սկսվում է դրանց քննարկումը և ազդեցության գնահատումը։ Ի տարբերություն մտագրոհի կամ «Համաշխարհային սրճարանի» (տես ստորև)` ֆոկուս խմբի ընթացքում մասնակիցները հանդես են գալիս իրենց դերից և փաստացի գիտելիքից ելնելով։
3. Վարողը հետևում է, որ անդրադարձ կատարվի ուղղորդիչ բոլոր տարբերակներին, և ապահովում, որ հանդիպման ընթացքում վերլուծվեն բոլոր հարցերը: Բանավեճը վարելով և բոլորին արտահայտվելու հնարավորություն ընձեռելով՝ վարողը միաժամանակ գրառումներ է կատարում։
4. Տվյալ հարցի վերաբերյալ վարողն ամփոփում է հավաքված գնահատականները, ստանում է մասնակիցների համաձայնությունը գնահատականի հետ և կատարում է վերջնական գնահատում։ այս դեպքում գնահատականը արտահայտում է մեծամասնության կարծիքը և դրա ընթացքում ձևավորված կարծիքների կոնսենսուսը։
Ցանկալի է, որ վարողը, նախքան ֆոկուս խմբի քննարկումը անցկացնելը, հարցերը քննարկի Աշխատանքային խմբի անդամների հետ, փորձի տիրապետել հարցերի տարբեր մեկնաբանություններին։ Անհրաժեշտ է նաև, որ վարողը ծանոթ լինի ֆոկուս խմբի մասնակիցներին, որպեսզի կարողանա ինքնուրույն կողմնորոշվել մասնակիցներից յուրաքանչյուրի հնչեցրած կարծիքի հիմնավորվածության հարցում։
Քննարկումների ժամանակ վարողը չպետք է թույլատրի նմանատիպ մտքերի «շրջանաձև»-շարունակական արտահայտումը՝ անհրաժեշտության դեպքում շեղելով մասնակիցներին ուղղորդող հարցերով և բերելով նրանց դեպի առավել կառուցողական քննարկում։
«Համաշխարհային սրճարան»
«Համաշխարհային սրճարանը» շատ արդյունավետ է խոշոր խմբերի դեպքում, երբ գնահատող մասնակիցների թիվը մեծ է (15-ից 100) կամ գնահատումը իրականացվում է մեկից ավելի խորհրդակցական մարմինների հետ (տես՝ Քայլ 5)։ Ներգրավված մասնակիցները հավաքվում են «աշխատանքային սեղանների» շուրջ, ուր բանավեճի միաժամանակ հրավիրվում են 5-10 մասնակիցներ: Ինչպես և մտագրոհի դեպքում` խորհուրդ է տրվում օգտագործել ընդարձակ և լուսավոր սենյակ: Հնարավորության դեպքում սենյակը պետք է կահավորված լինի կլոր սեղաններով, որոնցից յուրաքանչյուրի շուրջ հնարավոր լինի նստեցնել հինգից ութը մասնակից:
«Համաշխարհային սրճարան» մեթոդը վերը նկարագրված 2 մեթոդների յուրահատուկ զուգակցում է։ Քննարկման մասնակիցները խմբավորվում են՝ ըստ իրենց ոլորտների (խորհրդակցական մարմինների ուղղվածության), և յուրաքանչյուր խումբ իրականացնում է գնահատումը ճիշտ նույն ընթացակարգով, ինչ ֆոկուս խմբերի քննարկման դեպքում։
Խմբի ներսում գնահատումը իրականացնելուց հետո, այս անգամ արդեն բոլոր մասնակիցների հետ համատեղ, քննարկվում են խմբերից ստացված արդյունքները և համադրվում են դրանք՝ լսելով յուրաքանչյուր խմբի ներկայացրած տեսակետն ու հիմնավորումը կոնկրետ հարցի և գնահատականի շուրջ։ Խմբի տեսակետը կարող է ներկայացնել ինչպես տվյալ խմբի վարողը, այնպես էլ խմբի անդամներից մեկը։ Գնահատականների նման քննարկումն արդեն իր բնույթով նման է մտագրոհի մեթոդի ընթացակարգին։
«Համաշխարհային սրճարան» մեթոդի առավելությունը տարբեր մասնագիտական ուղղվածություն ունեցող խմբերի գնահատականների համադրությունն է և հնչեցրած գնահատականների տեսակետային տարբերությունների քննարկումը։ Նման քննարկումները և կարծիքների փոխանակումը անփոխարինելի են համայնքային որևէ խնդրի լուծման ուղղությամբ հնարավոր շահակիրների ներգրավումը և նրանց հետաքրքրվածությունը գնահատելու հարցում։ Տարբեր կարծիքների առկայությունը միևնույն շահակիրի վերաբերյալ թույլ է տալիս առավել արդյունավետ ընտրել այն ճանապարհը, որը կբերի տվյալ շահակիրի հետ համագործակցության կայացմանը, ինչի արդյունքում էլ՝ բարձրացված խնդրի լուծման ուղիների որոնմանը։
«Համաշխարհային սրճարանի» վարողներն ավելի ակտիվ դեր պետք է ունենան, քան մտագրոհի և ֆոկուս խմբերի քննարկումների վարողները: Նրանք պետք է երաշխավորեն բոլորի ազատ արտահայտվելու հնարավորությունը, միաժամանակ կարողանան արագ կողմնորոշվել խմբերից ստացված արդյունքները համատեղ քննարկելու և համադրելու գործընթացում։
Խորհուրդ է տրվում ընդգրկել արհեստավարժ վարող` մասնակցային նման միջոցառման հաջող արդյունքը երաշխավորելու համար:
Քայլ 7. Հարցաշարերի վերլուծություն
Գնահատման վերջնական արդյունքները ստանալուց և քննարկումների ընթացքում հնչած առաջարկություններն ու կարծիքները հավաքագրելուց հետո Աշխատանքային խումբը ձեռնամուխ է լինում տվյալների համակարգայնացմանը։
Մասնավորապես, հստակորեն պարզում է դիտարկվող խնդրի(ների) շրջանակներում յուրաքանչյուր շահակիրի գնահատականները և տեղադրությունը գնահատման քառորդներում (տես՝ Գործիքակազմի 3.4 բաժինը)։ 

Ինչպես նշված է Գործիքակազմի 3.4.2.2. կետում՝ շահակիրների ամփոփ գնահատականները տեղադրվում են գնահատման մատրիցայի (Գծապատկեր 2) 4 տիրույթներից որևէ մեկում։
Ըստ Գործիքակազմի՝ գնահատման տիրույթներից յուրաքանչյուրի համար տեղական իշխանությունները ընտրում են համապատասխան ռազմավարություն, որպեսզի առավել արդյունավետ դարձնեն հանրային մասնակցությունը որոշումների կայացմանը և խթանեն շահակիրների մասնակցությունը այդ գործընթացներին։
Գծապատկեր 3-ում ներկայացված է, թե ինչ հնարավոր ռազմավարություններ կարող են ընտրել համայնքային իշխանությունները յուրաքանչյուր դեպքում։
[image: image2.wmf]
Տեղեկատվություն

Այս քառակուսուն պատկանող շահակիրները բնութագրվում են քննարկվող հիմնախնդրի հանդեպ ենթադրվող քիչ հետաքրքրությամբ և դրա համար ցածր կարևորությամբ: Այդուհանդերձ, չափազանց կարևոր է, որ որոշումների կայացման գործընթացում ներգրավված բոլոր կողմերին մշտապես տրամադրվի տեղեկատվություն։

Խորհրդակցություն

Այս քառակուսուն պատկանող շահակիրները բնութագրվում են քննարկվող հիմնախնդրի հանդեպ ենթադրվող մեծ հետաքրքրությամբ, բայց թեմայի համար ցածր կարևորությամբ: Խորհրդակցությունների միջոցով շահակիրների ներգրավումը հնարավորություն է տալիս տեղական իշխանություններին հավաքել նրանց կարծիքները որոշումների կայացման գործընթացի տարբեր փուլերում:

Երկխոսություն

Այս քառակուսուն պատկանող շահակիրները բնութագրվում են քննարկվող հիմնախնդրի հանդեպ ենթադրվող քիչ հետաքրքրությամբ, բայց վերջինիս համար մեծ կարևորությամբ: Երկխոսության միջոցով շահակիրների ներգրավումը հնարավորություն է տալիս տեղական իշխանություններին օգտվել նրանց կարողություններից` միաժամանակ ապահովելով մշտական հետադարձ արձագանքը, ինչը բարձրացնում է հետաքրքրության մակարդակը և ներգրավված պահում շահակիրներին: Երկխոսությունը տարբերվում է խորհրդակցությունից, քանի որ ենթադրում է մշտական երկկողմ հաղորդակցություն տեղական իշխանությունների և շահակիրների միջև: Խորհրդակցության քառակուսում ներգրավվելու պատրաստակամությունը բխում է հիմնականում շահակիրներից և գործընթացի կազմակերպիչները տալիս են նրանց սեփական տեսակետերն արտահայտելու հնարավորություն: Երկխոսության քառակուսում, ընդհակառակը, տեղական իշխանություններն են զգում որոշումների կայացման գործընթացում շահակիրների կարողությունները ու հմտությունները ներառելու կարիքը, հետևաբար ստեղծում են խթաններ և առիթներ շահակիրի հետ մտքերի փոխանակման համար:

Գործընկերություն

Այս քառակուսուն պատկանող շահակիրները բնութագրվում են քննարկվող թեմայի հանդեպ ենթադրվող մեծ հետաքրքրությամբ, ինչպես նաև թեմայի համար կարևորության և դրա իմացության բարձր մակարդակով: Ուստի, կարիք չկա խթանել նրա մասնակցության հետաքրքրություն, սակայն կարևոր է մշակել և ներդնել պատշաճ մասնակցային մեխանիզմներ, որոնց թվում են հատուկ կոմիտեները կամ պլանային կանոնավոր հանդիպումները:

Գծապատկերի յուրաքանչյուր քառորդի համար ընտրվող ռազմավարությունները, ինչպես նաև մասնակցության բարելավման մոտեցումները մանրամասնորեն ներկայացված են Գործիքակազմի 4-րդ գլխում։
Հիմնվելով բերված ռազմավարությունների հնարավոր տարբերակների վրա՝ աշխատանքային խումբը ընտրում է յուրաքանչյուր շահակիրի հետ աշխատելու առավել նպատակահարմար ռազմավարությունը և ներկայացնում համայնքի ղեկավարին։ Համայնքի ղեկավարը հետագայում միջոցներ է ձեռնարկում յուրաքանչյուր շահակիրի հետ համագործակցելու ընտրված ռազմավարությունը կյանքի կոչելու ուղղությամբ։
Ամփոփում
Հայաստանյան իրականության մեջ տեղական ինքնակառավարմանը հանրային մասնակցության մակարդակը խոշոր հաշվով բավականին ցածր է, ինչը և՛ հետևանք, և՛ պատճառ է բնակչության կողմից մասնակցության հարցերի ոչ լիարժեք ընկալման։
Տեղական իշխանությունները, ժառանգելով դեռևս խորհրդային տարիներին բնորոշ մասնակցային մեխանիզմները, առաջնորդվում են՝ բոլորին ներգրավել բոլոր հարցերը քննարկելու նպատակով։ Իրենց հերթին, այն բնակիչները, որոնք դիտարկվող թեմայի վերաբերյալ չունեն տեղեկացվածություն կամ համապատասխան գիտելիքներ, կորցնում են հետաքրքրությունը մասնակցելու քննարկումների, որտեղ բարձրացնում են իրենց անհետաքրքիր կամ դժվար ըմբռնելի հարցեր։
Հաճախ ստացվում է, որ համայնքներում հանրային քննարկումները կրում են ձևական բնույթ ։ Արդյունքում տուժում է համայնքում հանրային մասնակցության ողջ տրամաբանությունն ու էությունը, մասնակցության գործընթացը դիտվում է որպես ոչ այնքան կարևոր, ձևական և որոշ դեպքերում՝ օրենքով ուղղակի պարտադրված տեխնիկական գործընթաց։
Սույն ուղեցույցում դիտարկվող Գործիքակազմի տրամաբանությունը էականորեն տարբերվում է մասնակցության ավանդական ընկալումներից՝ թիրախավորված մասնակցություն՝ դրանից համայնքի համար առավել օգուտ քաղելու նպատակով։
Գործիքակազմը հնարավորություն է տալիս համայնքային իշխանություններին նորովի բացահայտել իրենց համայնքում առկա շահակիրներին, քարտեզագրել նրանց. օրինակ՝ համայնքներից ոչ բոլորն էին պատկերացնում, որ դպրոցի կամ մանկապարտեզի ծնողական խորհուրդները կարող են համայնքում մասնակցային գործընթացների կարևոր դերակատար լինել։
Գործիքակազմի կիրառումը համայնքներին հնարավորություն է ընձեռում առավել կառուցողական մոտեցում ցուցաբերել որոշումների կայացման գործընթացում բնակիչների մասնակցությունը ապահովելիս, միևնույն ժամանակ, կատարելով շահակիրների գնահատում կոնկրետ խնդրի շուրջ, ՏԻՄ-երը կարող են արժեքավոր առաջարկություններ ստանալ մասնակիցների առավել կոմպետենտ շրջանակներից։
Շահակիրներին գնահատելու գործընթացի կարևոր առանձնահատկություններից է այն, որ ՏԻՄ-երը պետք է գնահատեն շահակրի ոչ միայն կարողությունը որևէ կոնկրետ հարցի շուրջ մասնակցելու, այլև նրա պատրաստակամությունը իր կարողությունները գործի դնելու։ Սա ոչ միայն թույլ է տալիս համայնքային իշխանություններին ճիշտ կողմնորոշվել դիտարկվող հարցի շուրջ շահակիրների ներգրավման գործում, այլև հնարավորություն է ստեղծում հետագայում ձեռնարկել համապատասխան քայլեր՝ տվյալ շահակրի մոտ մասնակցային հետաքրքրությունը բարձրացնելու ուղղությամբ։ Վերջինս առանցքային նշանակություն ունի տվյալ շահակիրի հետ հետագա համագործակցությունը կառուցողական մթնոլորտում իրականացնելու առումով։
Եվ վերջապես, ունենալով յուրաքանչյուր շահակիրի գնահատականը, համայնքային իշխանությունները իրենք են ընտրում այն ռազմավարությունը, որի համաձայն պետք է փորձեն համագործակցել՝ առավելագույն օգուտ քաղելով այդ համագործակցությունից ։
Սույն ուղեցույցը նպատակ էր հետապնդում հանգամանորեն, բայց միաժամանակ պարզ կերպով ներկայացնել Գործիքակազմի հիմքում դրված գործողությունների և քայլերի հաջորդականությունը և դրանց կիրառման հնարավորությունը համայնքներում: 
Կարծում ենք, Գործիքակազմի կիրառումը համայնքային իշխանություններին հնարավորություն կտա էական տարբերություն մտցնել մասնակցային գործընթացներում, ինչն էլ իր հերթին կխթանի բնակիչների հետաքրքրվածության բարձրացմանը և արդյունքում կբերի առավել բովանդակային և արդյունավետ մասնակցություն տեղական մակարդակում որոշումների կայացման գործընթացին։
Գծապատկեր � SEQ Գծապատկեր \* ARABIC �2�. Շահակիրների գծապատկերումը գործիքում





Գծապատկեր � SEQ Գծապատկեր \* ARABIC �3�. Շահակիրների նույնականացման տաքսոնոմիա (դասակարգում)








